
ИЗИЛДӨӨНҮН  ЖАЛПЫ  МҮНӨЗДӨМӨСҮ

Изилдөөнүн актуалдуулугу.  Азыркы  мезгилде  Кыргызстандын  мектептеринин окуу-тарбия процессинде компьютердик технологияны окутуунун каражаты катары колдонуу актуалдуу маселелердин бири. Анткени, анын жардамында мугалимдердин жана окуучулардын убакытты, билим алуудагы иш-аракетти минималдуу сарптап, жакшы натыйжаларга ээ болууга мүмкүндүк бере тургандай методиканы  түзүү зарылчылыгы  жаралды. Жалпы билим берүүчү орто мектептерде компьютердик технологияны пайдаланып окутуунун жана тарбиялоонун заманбап формаларынын жана методдорунун закон ченемдүүлүктөрүн, принциптерин, ошондой эле ар бир класстын окуучуларынын бөтөнчөлүктөрүн   эсепке алуунун негизинде педагогикалык процесстин бир кыйла натыйжалуу ишке ашышын негиздейт. Жалпы билим берүүчү орто мектептердин сабактарында компьютердик технологияны  колдонуу окутуунун кандайдыр бир өзгөчө  усулу же ыкмасы эмес. Анткени ал учурдагы  илимдин жана компьютердик технологиянын жетишкендигине ылайык, окутуунун закон ченемдүүлүгүнүн, принциптеринин негизинде  педагогикалык процессти түзүүдөгү мугалимдин максатка багытталган  жеке методикасы. Ошондой эле, сабакты жана бүтүндөй окуу процессин түзүүнүн конкреттүү шарты үчүн анын ыңгайлуу  варианттарын аң-сезимдүү, илимге негиздеп (стихиялуу, кокусунан эмес) тандап алуусу болуп эсептелет жана ал актуалдуу маселедердин бири болуп калууда. Ишке мындай мамиле кылган учурда  мугалим үчүн  окутуунун мүмкүн болгон варианттарынын бирин  жөн эле сынап көрбөстөн, толук ишеними жана ынангандыгы менен сабактын же сабактардын системасынын  табылгалуу варианты тандалып,  берилген убакыттын ичинде күтүлгөн натыйжаларга жетишүүдө окуучулар менен мугалимдин иш-аракетинин  убактысын  мүмкүн болгондой минималдуу сарп кылууга  жетишүү  мүмкүнчүлүгү  түзүлөт.

Алсак, Россия Федерациясынын мектептеринде компьютердик технологияларды окуу процессине киргизүү боюнча бир нече диссертациялык изилдөөлөр жүргүзүлгөн, аларга Г.Г.Брусницына,        Т.В.Добудько, С.М.Зияутдинова, О.И.Литвинович, И.Б.Ряхинова,        Т.Ф.Сергееваларды кошууга болот.

Ал эми жогорку окуу жайларында, орто мектептерде математикалык билим берүү процессинде компьютердик технологияны колдонуп окутуу  боюнча окумуштуулар: А.Е.Абылкасымова, Г.А.Абдулкаримова, Е.К.Балафанов, Г.С.Кабулова Ж.Сардарова (Казакстан), А.Акматкулов, Ш.Алиев, Д.Б.Бабаев, И.Б.Бекбоев, Дж.Байсалов, Г.Д.Панкова, Т.М.Сияев, К.М.Төрөгелдиева  жана башкалар изилдөөлөрдү жүргүзүшкөн.
Кыргыз Республикасында жаңы маалыматтык технологияларды окуу процессинде колдонуу боюнча жекече диссертациялык изилдөөлөр дагы жүргүзүлгөн. Бул тууралуу Т.Р.Орускулов, О.Н.Басина, Х.Гассан, Ю.С.Брановский, С.К.Калдыбаев жана М.М.Бекежановдор компьютердик тесттерди орто мектепте математиканы окутууда колдонуунун жана уюштуруу методикасын, кенже мектеп окуучуларына математиканы окутууда ЭЭМди колдонуу проблемаларын  иликтеген. Ал эми Г.Д.Панкова, А.М.Кененбаев, Д.К.Карагулов, Т.И.Рыбина, С.А.Нуржанова, Н.К.Кайдиевалар информатика курсун жогорку окуу жайларда окутуунун илимий негиздерин, маалыматтык технологияны колдонуу менен студенттердин өз алдынча иштерин уюштуруу маселелерин, маалыматтык технологияларды колдонуу менен студенттердин окуу иштерин баалоо маселесин изилдешкен.

 Ошондой болгон учурда дагы, мектеп курсундагы предметтерге, анын ичинде алгебра сабагында компьютердик технологияларды колдонуп окутуунун дидактикалык негиздерине арналган атайын диссертациялык изилдөөлөр бүгүнкү күнгө чейин жүргүзүлө элек.

Мектептин мугалимдери компьютердик технологияны толук өздөштүрүп, аны окуу процессине  колдонуу көндүмдөрүнө сөзсүз түрдө ээ болушу зарыл. Мугалимдер окуу процессинде компьютердик технологияны колдонуу менен, мектеп окуучуларынын сабакка кызыгуусун пайда кылышат, окуу процессинде көрсөтмөлүүлүк жогорку деңгээлде аткарылат  жана ар бир окуучунун өз алдынча иштей билүүсүнө шарт түзүшөт. Ошондуктан, мектеп мугалимдеринин кесиптик даярдыгына, компьютердик технологияны окуу процессине колдонуу боюнча компонент киргизилиши зарыл шарт болуп эсептелет.

Ушундай талаптар коюлуп жаткан  учурда  жана анын   келечегинде, компьютердик технологияны жогорку класстардын математика  сабагында  рационалдуу колдоно билүү маселеси  математика  сабагынын  мугалимдеринин кесиптик иш-аракетинде  чыгармачылык   мамиле кылуу менен, аны  илимий-методикалык  негизге  ылайыктап  айкалыштыруу маселесине  алып келет. Ошондуктан, жогорку  класстардын окуучуларына  математика  сабагын  окутууда,  андагы 7-8-класстардагы алгебра сабагынын мисалында, ар бир  окуучуга   программалык  материалдарды  толук  жана жетишээрлик  кабыл алуусун камсыздоо зарыл. Мугалим үчүн, компьютердик  технологияны темага, андагы материалдарга орундуу, рационалдуу  пайдалана  билүүнүн  дидактикасын  иштеп  чыгуу  зарылчылыгы  жаралып, ал мектептин окуу процессине улам  тереңдеп  кирип  бара  жаткан  мезгилде  бул  тема өтө  актуалдуу  болуп  калууда.
        Ушундай зарылчылыктын  негизинде  изилдөөнүн  темасы  “Алгебра сабагында компьютердик технологияны колдонуунун  дидактикалык негиздери (7-8-класстын мисалында)” деген аталышта  тандалып  алынды  жана  ага  ылайык  изилдөөлөр  ушул  тандалган  теманын  алкагында  жүргүзүлдү.
 Диссертациянын темасынын негизги илимий-изилдөө иштери менен байланышы. Диссертациялык изилдөөнүн темасы Ош  мамлекеттик  университетинин жана И.Арабаев атындагы Кыргыз мамлекеттик университетинин биргелешкен илимий-изилдөө иштеринин темати​калык планда камтылган. 

        Изилдөөнүн максаты. Алгебра сабагын  окутуу  процессинде анын  программалык  материалдарына  ылайык  компьютердик технологияны  каражат катары темага  ылайыктап  колдонуу  технологиясын  иштеп  чыгуу, аларды 7-8-класста  алгебра сабагын өтүүдө колдонуу жана аны практикага сунуштоо.

· Изилдөөнүн негизги милдеттери: 

·  алгебра  сабагын  традициялуу окутуунун  учурдагы  абалын талдоо, андагы проблемаларды аныктоо жана аларды чечүүнүн жолдорун белгилөө; 
·   алгебра  сабагынын  программалык  материалдарына  ылайык андагы  тандалган темаларга компьютердик технологияны   колдонуп окутуунун педагогикалык моделин иштеп  чыгуу,  аны  окуу  процессине  киргизүүнүн практикалык жолдорун белгилөө;

·   алгебра сабагында класстан сырткары берилген материалдарды окуучулардын өз алдынча  таанып-билүү процессинде компьютердик технологияны  колдоно билүүсүн  калыптандыруунун  педагогикалык  шарттарын   негиздөө  жана  аны окуу  процессинде  текшерүү;

·   илимий  изилдөөнүн максатынын, милдеттеринин аткарылышын негиздей турган педагогикалык  эксперименттерди жүргүзүү, анын сандык мүнөздөмөлөрүн  статистикалык  ыкмалар  менен  талдоо  жана  жыйынтык чыгаруу, окутуу технологиясын жакшыртууга карата айрым  сунуштарды  белгилөө.

Изилдөөнүн илимий жаңылыгы:
·  орто мектептеги математика сабагын традициялуу окутуунун  теориялык жана методикалык жагдайдагы  изилдөөлөр  талдоого  алынып, ага ылайык учурдагы аны окутуу технологиясынын проблемалары  аныкталган  жана аларды чечүүнүн жолдору белгиленген; 

·  алгебра сабагынын программалык  материалдарына  ылайык андагы  тандалган темаларга компьютердик технологияны колдонуу  зарылчылыгын  негиздеген  педагогикалык модели иштелип  чыккан;

·  окуучулардын алгебра сабагындагы өтүлгөн материалдарды өз  алдынча таанып-билүү процессинде компьютердик технологияны  колдоно билүүсүн калыптандыруунун педагогикалык шарттары  негизделген.

     
Изилдөөнүн практикалык баалуулугу: изилдөөнүн натыйжасында белгиленген практикалык сунуштар математика сабагын  окутууда   программалык  материалдарга ылайык  тандалган темаларга компьютердик технологияны колдонуунун практикалык жактан негизделиши. 7-8-класстагы алгебра сабагында атайын тандалган темаларга  компьютердик технологияны   колдонуп окутууга карата материалдардын электрондук версияларынын  түзүлүшү. 



Окуучулардын алгебра сабагынын материалдарын өз  алдынча таанып-билүү процессинде компьютердик технологияны колдоно  билүүсүнүн  калыптанышынын негизделиши жана бул технологияны башка предметтерге дагы колдонуу  мүмкүнчүлүгүнө  ээ  болуусу. 



 Алынган натыйжалардын экономикалык маанилүүлүгү: айрым дидактикалык материалдарды жасоого кеткен убакыт жана каражат үнөмдөлүп, алардын компьютердик моделдерин колдонуу аркылуу натыйжалуу окутууга боло тургандыгы менен аныкталат.



Коргоого коюлган негизги жоболор: алгебра сабагын окутуу процессинде компьютердик технологияны  колдонуунун мазмуну; алгебра сабагынын программалык материалдарын окуучулардын толук жана терең өздөштүрүүсү  үчүн тандалган  темаларга  компьютердик технологияны колдонууга карата негизделген методикалык система –  окутуунун педагогикалык модели; окуучулардын алгебра сабагын өз алдынча таанып-билүү процессинде компьютердик технологияны колдоно билүүсүн калыптандыруунун педагогикалык шарттарынын негиздери; педагогикалык эксперименттин жыйынтыктары.

Изилдөөчүнүн жеке салымы:  

· орто мектептердеги алгебра сабагын салттуу окутуунун учурдагы  абалынын талданышы, андагы проблемалардын аныкталышы, аларды чечүүнүн жолдорунун жана  иш-чараларынын  түзүлүүсү;

· алгебра сабагынын программалык материалдарын окуучулардын толук жана терең өздөштүрүүсү үчүн тандалган темаларга компьютердик технологияны колдонууга карата негизделген методикалык системанын- педагогикалык моделинин даярдалуусу;

· окуучулардын алгебра сабагын өз алдынча таанып-билүү  процессинде  компьютердик технологияны колдоно билүүсүн калыптандыруунун  педагогикалык   шарттарынын    негиздеринин  иштелип  чыгышы;

· 7-8-класстардын алгебра сабагы үчүн атайын  тандалган темаларга  компьютердик технологияны   колдонуп окутууга карата материалдардын электрондук версияларынын  түзүлүшү жана эксперимент учурунда колдонулушу; 

·  изилдөөнүн аныктыгын негиздей турган педагогикалык  эксперименттердин  жүргүзүлүшү жана  анын  сандык  мүнөздөмөлөрүн   талдоо  менен жыйынтык  чыгарылышы,  окутуу  технологиясын жакшыртууга  карата айрым  сунуштардын  белгилениши.  


Изилдөөнүн эксперименталдык базасы: Ош областынын Кара-Суу районуна караштуу № 96-Н.Примбердиев, № 87-С.Алайчы  атындагы, Ош шаарынын  № 2-К.Маркс, № 5-Ж.Бөкөнбаев, № 8-М. Горький, № 9-А.Рудаки, № 31-Курманжан датка атындагы орто   мектептери. 

 Изилдөөнүн жыйынтыктарынын апробацияланышы жана талкууланышы: диссертациялык изилдөөнүн жыйынтыктары: “Педагогикалык билим берүүнү өнүктүрүү жана реформалоонун багыттары” (Ош, 2011), “III, IV Назаровдук окуулар” (Ош, 2011, 2012),    IV международной научной конференции “Асимптотические, топологические и компьютерные методы в математике” (Бишкек, 2011), “Билим берүү интеграциялануу шартында ЖОЖдогу илим-изилдөө иштеринин актуалдуу маселелери” (Бишкек, 2011), “Кыргызстандагы билим берүүнүн жаңылануу мезгилинде мектепке чейинки, башталгыч жана атайын билим берүүдөгү актуалдуу проблемалар” (Бишкек, 2012), “Физика, математика, информациялык технология илимдеринин жана аларды окутуу технологиясынын учурдагы проблемалары” (Бишкек, 2013), “Физика, математика, техника жана билим берүү: жетишкендиктери жана өнүгүү перспективалары” (Ош, 2013), “Актуальные проблемы преподавания естественно-математических дисциплин в школе и вузе” (Бишкек, 2013), “Кыргыз билим берүү академиясынын кабарлары” (Бишкек, 2015), Ош мамлекеттик университетинин 75 жылдык мааракесине арналган (Ош, 2014) эл аралык, Республикалык илимий-практикалык конференцияларда, Ош мамлекеттик университетинин математика жана информатиканы окутуунун методикасы кафедрасынын, И. Арабаев атындагы Кыргыз мамлекеттик университетинин математика жана аны окутуунун технологиясы кафедрасынын отурумдарында, методикалык семинарларда талкууланып, педагогикалык эксперимент учурунда практикалык колдонулушка ээ болду.

Иштин натыйжалары орто мектептин мугалимдеринин окуу процесстеринде эксперимент катары алынган класстарда колдонулду. 

Изилдөөнүн этаптары: Изилдөөдөгү милдеттер​ди чечүү үчүн теориялык жана практикалык иш-чаралар менен изил​дөө 2008-2015-окуу жылдарында үч этапта жүргүзүлдү. 

Биринчи этап: (2008-2009-окуу жылдар). Керектүү материалдарды топтоо жана теориялык изилдөөлөрдү талдоо. Бул этапта изилдөөгө алынган маселелердин теориялык негиздери иликтенип, тиешелүү адабияттар талдоого алынып, изденүүчүлүк ишмердүүлүк аткарылды. Математика сабагына компьютердик технологияларды колдонуп окутууга арналган илимий-методикалык эмгектерге талдоо жүргүзүлдү. 

        Экинчи этап: (2010-2013-окуу жылдар). Эмпирикалык материалдарды топтоо, илимий булактарды окуп-үйрөнүү; орто мектептеги математика курсун окутуунун учурдагы абалын талдоо; андагы проблемаларды аныктоо; аларды чечүүнүн жолдорун иликтөө. Мугалимдерге компьютердик технологиялардын мүмкүнчүлүктөрүн колдонуу боюнча методикалык  каражаттар сунушталып, изденүүчү эксперимент жүргүзүлдү. Ага Ош шаарынын жана Кара-Суу районунун бир нече мектептеринин окуучулары катышышты.

        Үчүнчү  этап:  (2013-2015-окуу  жылдар). Изилдөөнү  жыйынтыктоо иштери жүргүзүлдү. Математика сабагына компьютердик технологияны колдонуп окутууда талап кылынган методикалык системаны калыптандыруу деңгээли  аныкталды. Жасалган иштин жыйынтыктары жалпыланды жана системалаштырылды. Методикалык системанын эффективдүүлүгүн негиздөөгө карата жүргүзүлгөн педагогикалык эксперименттин сандык көрсөткүчтөрү математикалык статистиканын ыкмалары менен талдоого алынды. Экинчи, үчүнчү этаптарда алынган натыйжанын негизги бөлүгү илимий басылмаларда жарык көрдү. Диссертациялык изилдөөлөр толугу менен аткарылды, методикалык көрсөтмөлөр иштелип чыгып, окуу процессине сунушталды.

Изилдөөнүн жыйынтыктарынын толук жарыяланышы: иштин мазмунуна байланыштуу эки окуу-методикалык колдонмо, 12 илимий макала, анын ичинен бир макала Казакстан  Республикасындагы басмадан чыгарылган. 

Диссертациялык иштин түзүлүшү: диссертациялык иш киришүүдөн, үч главадан, корутундудан, колдонулган адабияттардын 175 илимий эмгектердин тизмесинен жана тиркемелерден турат. Диссертациянын жалпы көлөмү – 156 бетти түзөт. 
ИЗИЛДӨӨНҮН  НЕГИЗГИ  МАЗМУНУ

Киришүү  бөлүгүндө изилденүүчү тема тандалып алынып, анын актуалдуулугу негизделген. Изилдөөнүн проблемасы, максаты, милдеттери жана илимий жаңылыгы, практикалык баалуулуктары, коргоого коюлуучу жоболор, изилдөөнүн жыйынтыктарынын апробацияланышы, жайылтылышы, этаптары берилген.             


Диссертациялык изилдөөнүн биринчи главасы “Алгебра сабагында информациялык технологияны колдонуунун теориялык негиздери” деп аталып, бул главада тиешелүү илимий-педагогикалык адабияттарды үйрөнүү аркылуу алгебраны окутуу процессинде компьютердик технологияны колдонуунун теориялык негиздери, анын ичинде; окутуунун технологиясы, окутуунун компьютердик технологиясы же жалпысынан алганда окутуунун жаңы маалыматтык технологиялары  сыяктуу тектеш түшүнүктөрдүн жалпы жана айырмалуу жактары талдоого алынды. Биздин оюбузча, компьютерге негизделген окутуу технологиясы үчүн ыңгайлуу термин – бул компьютердик технология. Окутуунун компьютердик технологиясы – максатка багытталган окутуу процессин камсыз кылуучу методдордун, ыкмалардын, жолдордун, каражаттардын көптүгү, компьютердик техниканын негизинде өзүн-өзү окутуу жана өзүн-өзү текшерүү, телекоммуникация байланыш каражаты, интерактивдүү программалык-методикалык камсыздалышы, маалыматты берүү, башкаруу процесстерин ичине алат. 

Маалыматтык технологиянын дидактикалык негиздерин А.П.Ершов, В.М.Глушков, В.А.Извозчиков, А.А.Кузнецов, Т.А.Сергеева, С.А.Смирнов, И.В.Роберт, Е.И.Машбиц жана башкалар изилдеген. В.М.Глушковдун аныктамасы боюнча компьютердик технология - маалыматтарды алуу, сактоо жана жайылтуу процесси. С.А.Смирновдун изилдөөсүндө компьютердик технология – маалыматтарды иштеп чыгуу жана сактоо боюнча методдордун иреттүүлүгү жана жыйындысы деп белгиленген. В.А.Извозчиковдун пикирине ылайык компьютердик технология – компьютердин жардамы менен маалыматтарды таратуу, берүү жана эсептөө программалык каражаттарды иштеп чыгуу болуп эсептелет. Ал эми И.В.Роберттин илимий монографиясында компьютердик-информациялык технологияны окуу процессинде колдонуунун маселелери: интерактивдүү диалог, автоматташтырылган текшерүү, өздүк текшерүү, тест жүргүзүү жана башкалар чагылдырылган. 

Мындан тышкары, Россия Федерациясында бир катар диссертациялык изилдөөлөр түздөн-түз мектеп мугалимдеринин компьютердик технологияларды  колдонуунун теориялык жана практикалык маселелерине арналган. Алсак, Г.Г.Брусницына, О.Ф.Брыскина, В.Т.Добудько, О.В.Зайцева, И.В.Ряхинова жана башкалар. Аталган окумуштуулардын диссертациялык изилдөөлөрү мектеп мугалимдеринин компьютердик технологияны колдонуунун билгичтиктерине жана көндүмдөрүнө багытталган.


Азыркы илимий-педагогикалык (И.Бекбоев, Э.Мамбетакунов, Е.И.Машбиц, И.В.Роберт, Е.С.Полат) көз караштарга, ошондой эле компьютер аркылуу окутуу процессине атайылап жүргүзгөн байкоолорубузга таянуу менен, анын дидактикалык мүмкүнчүлүктөрүнүн ичинен төмөнкүлөрдү бөлүп көрсөтүүнү туура болот: биринчиден, билим берүү маалыматтарын графиканын, мультимедиянын, үндүн, видеотехника каражаттарынын жардамында берүү; экинчиден, окуу мотивациясын күчөтүү, окуучуну окуу процессине активдүү катыштыруу, окуу маселелеринин тутумун кеңейтүү; үчүнчүдөн, окуучулардын академиялык жетишкендиктерин өлчөп, баалоонун сапатын арттыруу, окуучуларга өзүнүн иш-аракетинин жыйынтыгын көрсөтмөлүү демонстрациялап, ачыктап берүү мүмкүнчүлүктөрү.


Окутуу процессинде компьютердик технологияларды колдонуунун мүмкүнчүлүктөрү боюнча илимий изилдөө иштерине таянуу менен, өзүбүздүн изилдөөлөрүбүздө алгебраны окутуу процессинде компьютердик технологияларды колдонуунун мүмкүнчүлүктөрүн аныктадык. Алгебраны окутуу процессинде компьютердик технологиялардын дидактикалык мүмкүнчүлүктөрүн колдонуунун практикалык өбөлгөлөрүн айкындоо максатында мугалимдердин, окуучулардын арасында сурамжылоо иштери жүргүзүлдү. Аны мугалимдердин педагогикалык   ишмердүүлүгүндөгү башка каражаттар менен компьютердик технологиялардын колдонулушун салыштыруу контекстинде ишке ашырдык. Топтолгон материалдардын анализи төмөнкүлөрдү көрсөттү.


Анкетанын “Алгебра предметин окутууда компьютерди колдонуунун зарылчылыгы бар деп эсептейсизби?” деген биринчи суроосуна  катышкан мугалимдердин 37 пайызы “абдан зарыл”, 45 пайызы “зарыл”, 13 пайызы “анча зарыл эмес” 5 пайызы “зарылдыгы жок” деген жоопторду беришти. Демек, мугалимдердин бул жооптору компьютер технологиясын колдонуп сабак өтүүгө  алардын өтө ынтызар экендиктерин көрсөтөт.


Анкетанын экинчи суроосундагы “Сиз алгебрадан окуу материалын жеткиликтүү түшүндүрүү үчүн кайсы окуу каражаттарын көбүрөөк колдоносуз?” деген суроого: 59,8%  мугалимдер – окуу китептери, 25% мугалимдер – таблица, плакаттарды, ал эми компьютердик каражаттарды колдонуп окутууну 15,2% мугалимдер, башкача айтканда сурамжылоого  катышкан 72 мугалимдин 11 мугалими гана пайдалана баштагандыгы  аныкталды.

Мугалимдер арасында жүргүзүлгөн сурамжылоонун натыйжалары төмөнкүдөй тыянак жасоого мүмкүнчүлүк берди. Биринчиден, мугалимдер компьютердик технологиялардын окутуу процессинде анын дидактикалык мааниси жөнүндө оң пикирде болушу. Бирок, компьютердик технологияларды окутуу процессинде колдонуу үчүн материалдык базанын, шарттардын, кесиптик-педагогикалык компетенциялары жетишсиз экендигин дагы белгилөөгө болот. Экинчиден, компьютердик технологияны алгебра сабагында колдонуунун ыкмаларын өркүндөтүү мектеп жетекчилери жана предметтик секциялардын, мугалимдердин атайын максаттуу иш-аракетине айлана элек, б.а. бул иш стихиялуу мамилелердин деңгээлинен өйдө көтөрүлгөн жок. Позитивдүү көрүнүштөрдүн көпчүлүгү айрым демилгелүү жетекчилердин жана мугалимдердин ишмердүүлүгүнө гана мүнөздүү. Ошентип, компьютердик технологиялардын дидактикалык мүмкүнчүлүктөрү аныкталгандыгы жана бул багыттагы илимий-практикалык изилдөөлөргө муктаждыгы аны андан ары өркүндөтүүнүн теориялык жана практикалык өбөлгөлөрү  боло тургандыгынан кабар берет.

Орто мектептин мугалиминин компьютердик технологияны колдонуу көндүмү маалыматтык технологияларды окуу процессинин бардык этабында толук кандуу колдонуу мүмкүнчүлүгү болуп саналат. Компьютердик технологияны колдонуу көндүмдөрүн үч деңгээлде бөлүп кароого болот:

Баштапкы деңгээл – адаптациялоо деңгээли. Орто мектептин мугалими даяр технологиянын негизинде компьютердик технологияны окуу процессинде колдонот.

Орто деңгээл – өзгөртүп түзүү деңгээли. Мугалим мурда даярдалган программаларды өз алдынча өзгөртүү менен компьютердик технологияны окуу процессинде максаттуу колдонот.

         Жогорку деңгээл – изилдөө деңгээли. Орто  мектептин мугалими компьютердик технологиянын бардык өзгөчөлүктөрүн толук өздөштүрүү менен бирге өз алдынча зарыл болгон программаларды түзүүнүн негизинде компьютердик технологияны окуу процессинде натыйжалуу колдонот.


Диссертациялык изилдөөнүн экинчи главасы “Компьютердик технологияны алгебра сабагында колдонуунун практикалык маселелери” деп аталып, анда изилдөөнүн экинчи жана үчүнчү милдеттери ишке ашырылды. Бул главада алгебра сабагын компьютердик технологиянын колдонуп окутуунун педагогикалык модели (1-сүрөт) жана ага негизделген окутуу процессинин логикасы ачыкталган.

Мындай педагогикалык модель алгебра сабагын компьютердик технологияларды колдонуп окутуунун максатын, принциптерин, методдорун, каражаттарын, формаларын, натыйжаларын толук ичине алат. 

Педагогикалык кубулуштарды изилдөөнүн системалуулугу тууралуу методологиялык жоболорго таянуунун негизинде, биз компьютердик технологияны колдонуп окутуунун принциптери менен  окутуунун жалпы принциптеринин ортосундагы бирдиктүүлүктү сактоого аракет кылдык.

Аныкталган принциптерди төмөнкүчө мүнөздөөгө болот:

· системалуулук принциби. Системалык мамиле жасоо принциби окутуунун компьютердик технологиясынын методологиясын аныктайт, окутуунун компьютердик технологиясын долборлоодо жана иштеп чыгууда  жетекчиликке алынат;
· окуучунун компьютердик чөйрөдө окуу иш-аракетин  уюштуруу окуп-үйрөнүүчү кубулуштарды жана процесстерди моделдештирүү принциби аркылуу жүргүзүлөт;
· интерактивдүүлүк принциби. Бул принципке ылайык, компьютердик каражаттардын жардамы менен окутуунун интерактивдүүлүгү жана кайтарым байланыш камсыз кылынат;

· вариативдүүлүк принциби. Алгебраны компьютер аркылуу үйрөнүү чөйрөсүндө окуучунун иш-аракетин, жеке өзгөчөлүктөрүн эске алууда жетекчиликке алынат;

· ачыктык принциби. Алгебраны окутуунун компьютердик  технологияларынын тынымсыз өркүндөтүлүп жана толукталып турушун шарттайт;

· эргономикалык принциби. Алгебра сабагында компьютердик технологиянын окуучулардын ден соолугуна тийгизген терс таасирин текшерүүгө жана белгилүү бир даражада жоюуга мүмкүндүк түзөт;

· визуалдуулук принциби – бул реалдуу объектилердин, абстрактуу жана теориялык түшүнүктөрдүн моделдер түрүндө көрсөтмөлүү чагылдырылышын шарттайт. 

Түзүлгөн моделге ылайык компьютердик технологияны колдонуу менен өтүлүүчү алгебра сабактарын үч этапта жүргүзүү максатка ылайык.


Биринчиден, алдын-алуу этабында математика мугалими тарабынан календардык пландан компьютерди колдонуу менен өтүлүүчү сабактын темалары  жана анын мазмунуна шайкеш программалык-педагогикалык каражаттар (ППК) тандалып алынат.


Экинчиден, даярдоо этабында тандалып алынган программалык-педагогикалык каражаттарды (ППК) окуп үйрөнүү, теманын мазмунуна адаптациялоо жүргүзүлөт. Бул этапта алгебраны компьютердик технологияларды колдонуп окутуу боюнча методикалык көрсөтмөлөр, окутуу процессине киргизүүнүн жолдору, шарттары иштелип чыгат.

 
Үчүнчүдөн, негизги этабында компьютердик каражаттарды өзгөчө интерактивдүү досканы колдонуу менен сабактын натыйжалуу өтүлүшү камсыз кылынат (2-сүрөт)

Илимий изилдөөнүн жүрүшүндө келечектеги орто мектеп мугалимдеринин компьютердик технологияны колдонуу көндүмдөрүнө төмөнкүлөр кире тургандыгы аныкталды: персоналдык компьютерди окутуу каражаты катары колдонуу; көрсөтмө куралдарды түзүү; интернеттен маалымат издөө; мультимедиялык технологияларды окуу процессине киргизүү; электрондук колдонмолорду, көзөмөлдөөчү жана окутуучу программаларды пайдалануу; компьютердик класста практикалык иштерди иштөө, стандарттык-предметтик жана педагогикалык программаларды колдонуу; компьютердик класста ага даярдалган программалык каражаттарды колдонуу менен өз алдынча сабак өтүү. 

Диссертациялык изилдөөнүн үчүнчү главасынын экинчи параграфы “Педагогикалык экспериментти уюштуруу жана анын жыйынтыктары” деп аталып, анда изилдөөнүн төртүнчү  милдети ишке ашырылды.  Илимий изилдөөдө коюлган максат-милдеттерди текшерүү багытында педагогикалык эксперимент бир нече этаптар менен жүргүзүлдү.

Негизги педагогикалык эксперименттин жүрүшүндө класстар экиге бөлүнгөн: эксперименттик жана контролдук (салыштыруу) класстар. Эксперименталдык класстын окуучуларынын жалпы саны 254 окуучуну жана контролдук класстын окуучуларынын жалпы саны 249 окуучуну түзгөн. Эксперименттин жыйынтыгын аныктоодо күнүмдүк текшерүүлөр, чейректик текшерүү жумуштары, лабораториялык жумуштардын сапаттуу аткарылышы атайын тест жүргүзүүнүн негизинде жыйынтыкталды.

Жыйынтыктоочу текшерүү жетинчи  жана сегизинчи класстардагы алгебра предметинин жалпы мазмунун камтыган комплекстүү тест менен жүргүзүлдү. Алгебра предметинин ар бир бөлүгү үчүн үч деңгээлден турган электрондук комплекстүү тест алынды. Сунушталган комплекстүү тесттин курамы төмөнкү бөлүктөрдөн турат: 1 - билим деңгээлин аныктоочу 30 тапшырма, 2 - логикалык ой жүгүртүүсүн аныктоочу 20 тапшырма жана 3 - чыгармачылык ой жүгүртүүсүн аныктоочу 10 тапшырма. Тесттин жыйынтыгын чыгарууда ар бир бөлүк өзүнө тиешелүү коэффициентке ээ болот. Төмөнкү таблицада комплекстүү тесттин курамы, тапшырмалардын саны, коэффициенттери жана баллдардын мааниси берилген.

1-таблица
	Деңгээл
	Тапшырмалардын

саны
	Коэффициенттери
	Балл

	I
	30
	1
	30

	II
	20
	2
	40

	III
	10
	3
	30


Билим деңгээлинин коэффициентин чыгарууда төмөнкү формуланы колдондук:

Мында n-өздөштүрүү үчүн зарыл болгон билимдеринин элементтеринин саны, N-окуучулардын саны, ni- i- чи окуучунун өздөштүргөн билимдеринин элементтеринин саны ( i=1,2,…,N ).


Таблицада көрсөтүлгөндөй максимум балл 100 гө барабар. Ал эми окуучулардын интегралдык билими тиешелүү түрдө төрт деңгээлге бөлүнөт: төмөнкү деңгээл 1 баллдан 50 баллга чейин, орто деңгээл  51 баллдан 67 баллга чейин,  жакшы деңгээл 68 баллдан 84 баллга чейин,  жогорку деңгээл 85 баллдан 100 баллга чейин.

2-таблица.         Билим деңгээлдеринин көрсөткүчтөрү окуучулардын 

саны менен.   7-класс

	Билим деңгээли
	Экспериментке чейин
	Эксперименттен кийин

	
	(конт.кл.)
	 (эксп.кл.)


	 (конт.кл.)


	 (эксп.кл.)



	Төмөн
	12
	15
	14
	9

	Орто
	49
	47
	51
	36

	Жакшы
	44
	43
	42
	52

	Жогорку
	23
	25
	21
	33

	Баары
	128
	130
	128
	130


3-таблица.          Билим деңгээлдердин көрсөткүчтөрү % менен

	Билим
деңгээли
	   Экспериментке чейин
	  Эксперименттен кийин

	
	(конт.кл.)
	 (эксп.кл.)
	 (конт.кл.)
	 (эксп.кл.)

	Төмөн
	9,38%
	11,54%
	10,94%
	6,92%

	Орто
	38,28%
	36,15%
	39,84%
	27,69%

	Жакшы
	34,38%
	33,08%
	32,81%
	40,00%

	Жогорку
	17,96%
	19,23%
	16,41%
	25,39%

	Жалпысы
	100%
	100%
	100%
	100%


4-таблица.         Билим деңгээлдеринин көрсөткүчтөрү окуучулардын 

саны менен.   8-класс

	Билим деңгээли
	Экспериментке чейин
	Эксперименттен кийин

	
	(конт.кл.)
	 (эксп.кл.)


	 (конт.кл.)


	 (эксп.кл.)



	Төмөн
	10
	13
	11
	8

	Орто
	48
	45
	50
	36

	Жакшы
	42
	44
	41
	51

	Жогорку
	21
	22
	19
	29

	Баары
	121
	124
	121
	124


5-таблица.          Билим деңгээлдердин көрсөткүчтөрү % менен

	Билим
деңгээли
	   Экспериментке чейин
	  Эксперименттен кийин

	
	(конт.кл.)
	 (эксп.кл.)
	(конт.кл.)
	 (эксп.кл.)

	Төмөн
	8,26%
	10,48%
	9,09%
	6,45%

	Орто
	39,67%
	36,29%
	41,32%
	29,03%

	Жакшы
	34,71%
	35,48%
	33,88%
	41,13%

	Жогорку
	17,36%
	17,75%
	15,71%
	23,39%

	Жалпысы
	100%
	100%
	100%
	100%


Экспериментке чейинки жана эксперименттен кийинки контролдук жана эксперименталдык класстардагы окуучулардын интегралдык билиминин деңгээлдеринин көрсөткүчтөрүн төмөнкү диаграммадан көрүүгө болот.
	Экспериментке чейинки контролдук   жана эксперименталдык класстардагы  окуучулардын

интегралдык билим деңгээлдери.
	Эксперименттен кийинки контролдук жана эксперименталдык класстардагы окуучулардын

интегралдык билим деңгээлдери. 

Эксперименталдык жана контролдук класстагы контролдук тесттин жыйынтыктарын салыштырганда эксперименталдык класстын окуучуларынын ой жүгүртүүсү жогорку деңгээлде экендиги көрсөтүлдү. 

Алынган жыйынтыктардын ишенимдүүлүгүн далилдөө үчүн статистикалык критерийи (2 колдонулду. (2 статистикалык критерийин колдонуу үчүн эксперименталдык жана контролдук класстардагы окуучулардын билиминин деңгээлдери боюнча көрсөткүчтөрү алынды.

Эксперименталдык жумуштун аныктыгын эсептөө үчүн (2  критерийи алынды,  анда градациялар төмөнкүдөй  бөлүндү     (L=4-“төмөн”, “орто”, “жакшы” жана “жогорку”). 
“хи-квадрат” [image: image5.png]Z



 эмпирикалык мааниси төмөнкү формула менен чыгарылды:

 анда N – эксперименталдык класстын окуучуларынын саны; M – контролдук  класстын окуучуларынын саны; L – градациянын саны; ni эксперименталдык класстагы окуучунун i–чи балл алган саны; mi-контролдук класстагы окуучунун    i – чи балл алган саны; (i=1, 2, 3, 4).   (2 критикалык мааниси [image: image7.png]Koos



 0,05 маанилик деңгээли 6-таблицада көрсөтүлдү. 

      6-таблица.  (2  критикалык мааниси (маанилик деңгээл 0,05)

        Эксперименттин параметрлерин 1-формулага коюп: эксперименталдык класстагы окуучулардын жалпы саны N=130, анда n1=15, n2=47, n3=43, n4=25; ал эми контролдук класстагы окуучулардын  жалпы саны М=128, анда: m1=12, m2 =49, m3 =44, m4 =23 төмөнкү маанини алабыз. 

Контролдук жана эксперименталдык класстардын эксперименттен кийинки (2 критерийинин эмпирикалык мааниси:  [image: image14.png]2ha=14,0083



 
Маанилик деңгээл а=0,05 болгондо, критикалык чек L-1=3 болгондо [image: image15.png]


 болот. Экспериментке чейинки окуучулардын билим деңгээли [image: image16.png]2

<
X o

p e



: (0,96 < 7,82) түздү, ал эми эксперименттен кийинки окуучулардын билим деңгээли [image: image17.png]-

:  (14,01>7.82) болду. Мындан көрүнүп тургандай 0,05 маанилик деңгээлде салыштырылган тандоолордун ортосундагы айырманын ишенимдүүлүгү 95% ти түзөт.  

        Педагогикалык эксперименттин жыйынтыгы алгебра сабагында  компьютердик  технологияны  колдонуп окутуу традициялуу окутууга караганда  эффективдүү болоорун көрсөттү жана окуу процессин уюштуруунун натыйжалуу каражаты болоорун тастыктады.

ИЗИЛДӨӨНҮН  НЕГИЗГИ  КОРУТУНДУСУ 
· Изилдөө проблемасынын алкагындагы илимий-методикалык адабияттарды окуп үйрөнүп, аларга талдоо жүргүзүлдү. Алгебраны окутуу процессинде компьютердик технологиялардын дидактикалык мүмкүнчүлүктөрүн колдонууга карата мугалимдер менен окуучулардын арасында сурамжылоо  жүргүзүлүп, анын натыйжасында сабакка компьютердик технологияны колдонуп окутуу  өтө эффективдүү боло тургандыгын тастыкташты. Ошондуктан математика сабагына компьютердик технологияларды системалуу, ылайыктуу колдонуу мугалимдердин жана окуучулардын убакытты жана билим алуудагы иш-аракетти минималдуу сарптап, жакшы натыйжаларга ээ болууга мүмкүндүк бере тургандай методиканы  түзүү зарылчылыгы  негизделди.
· Математикалык билим берүүдө компьютердик технологияны колдонуу окутуунун эффективдүүлүгүн жогорулатуучу каражат экендиги аныкталды. Компьютердик технологияны колдонуп окутууну моделдештирүүнүн негизинде мугалимдердин кесиптик билгичтиктерин өнүктүрүүгө болот деген жыйынтык чыгарылды, анын принциптери  жана талаптары иштелип чыкты. Алардын негизинде компьютердик технологияны колдонуунун педагогикалык модели түзүлдү жана аны окуу процессинде ишке ашыруунун технологиясы иштелип чыкты. 
· Түзүлгөн дидактикалык моделдин иш жүзүнө ашырылышы төмөнкү жетишкендиктерге алып келе тургандыгын иликтөөлөр көрсөттү:  математика сабагынын методикалык жабдылышы өркүндөдү; мектеп мугалимдерин даярдоочу окуу жайларынын бүтүрүүчүлөрүнүн предметтик сабактарга компьютердик технологияны колдонуп окутуунун предмети боюнча даярдыктары кандайдыр бир деӊгээлде калыптандырылды; математика мугалимдеринин чыгармачылык ишмердүүлүгүнүн деңгээли жогорулады.
·    Иштелип чыккан технология негизги класстардын окуучуларынын математика боюнча окуу ишмердүүлүктөрүн, анын ичинде өз алдынча таанып билүү мүкүнчүлүгүн активдештирүүчү, дүйнө таанымын кеңейтүүчү каражат экендигин көрсөттү. Шаардык жана айылдык  мектептеринин 7-8-класстарынын окуучулары катышкан педагогикалык экспермент жүргүзүлүп, анын жыйынтыгында математика сабагында компьютерди каражат катары колдонуп окутуу өзүнүн эффективдүү боло тургандыгын негиздей алды.

ПРАКТИКАЛЫК  СУНУШТАР 

Орто мектептин мугалимдеринин педагогикалык-кесиптик ишмердүүлүгүндө компьютердик технологияны системалуу колдонуусу сабактын эффективдүүлүгүн жогорулатып, иш-тажрыйбаларын андан ары өнүктүрүүгө өбөлгө түзөт, андыктан төмөнкү сунуштар белгиленди: 

· мектеп мугалимдерин даярдоочу окуу жайларынын бүтүрүүчүлөрүн “Предметтик сабактарга компьютердик технологияны колдонуп окутуунун методикасы” предмети боюнча даярдыгын калыптандырып, аларды программалык материалдардын электрондук верциялары менен  камсыз кылуу жана аларды окуу процессинде колдонуу керек; 

· орто мектептин мугалимдери үчүн компьютердик технологияны колдонуп окутуу боюнча атайын курстар уюштурулуп, үзгүлтүксүз билимдерин өркүндөтүү жагын камсыз кылуу жана аны Республиканын бардык мектептерине жайылтуу зарыл.

·  математиканын программалык материалдары боюнча айрым тандалган темаларга мультимедиалык презентацияларды, видеофайлдарды окуу-методикалык колдонмолорду, адабияттарды, дидактикалык материалдарды кыргыз тилинде иштеп чыгуу учурдун талабы.

Мурзабаев Көчкөнбай Кудайбердиевичтин 13.00.02. - окутуунун жана тарбиялоонун теориясы менен методикасы (математика) адистиги боюнча педагогика илимдеринин кандидаты окумуштуулук даражасын изденип алуу үчүн жазылган “Алгебра сабагында компьютердик технологияны колдонуунун дидактикалык негиздери (7-8-класстын мисалында)” аттуу диссертациялык изилдөөсүнүн 
РЕЗЮМЕСИ
     Түйүндүү сөздөр: компьютердик технологияларды окутууда колдонуу, компьютердик технологиялар, инновациялык технологиялар, окутуунун  мультимедиалык каражаттары, интерактивдүү методдор, илимий-усулдук колдонмолор, окутуу усулдары, инсанга багытталган окутуу.
    Изилдөөнүн объектиси–орто мектептеги математиканы окутуу процесси. 

    Изилдөөнүн предмети – алгебра сабагында компьютердик технологияны  колдонуп  окутуунун  технологиясы.

    Изилдөөнүн максаты – Алгебра сабагын  окутуу  процессинде анын программалык материалдарына ылайык компьютердик технологияны каражат катары темага ылайыктап колдонуу    зарылчылыгын негиздеген моделин иштеп  чыгуу, аны  окуу  процессинде  текшерүү;

  Изилдөөнүн илимий жаңылыгы: 

· орто мектептеги математика сабагын традициялуу окутуунун  теориялык жана методикалык жагдайдагы  изилдөөлөр  талдоого  алынып, ага ылайык учурдагы аны окутуу технологиясынын проблемалары  аныкталган  жана аларды чечүүнүн жолдору белгиленген; 

·  алгебра сабагынын программалык  материалдарына  ылайык андагы  тандалган темаларга компьютердик технологияны колдонуу  зарылчылыгын  негиздеген  педагогикалык модели иштелип  чыккан;

·  окуучулардын алгебра сабагындагы өтүлгөн материалдарды өз  алдынча таанып - билүү процессинде компьютердик технологияны  колдоно билүүсүн калыптандыруунун педагогикалык шарттары  негизделген.


Изилдөөнүн методдору: проблема боюнча илимий-методикалык адабияттардын теориялык анализи; анкета жүргүзүү, аңгемелешүү, педагогикалык байкоо, тестерди алуу, мугалимдердин тажрыйбасын үйрөнүү жана алардын жыйынтыктарын анализдөө. Педагогикалык эксперимент жүргүзүү жана ага сандык жана сапаттык анализ жасоо.  

       Изилдөөнүн практикалык маанилүүлүгү: изилдөөнүн натыйжасында белгиленген практикалык сунуштар математика сабагын  окутууда  программалык  материалдарга  ылайык  тандалган темаларга компьютердик технологияны колдонуунун практикалык жактан негизделиши,  окуучулардын алгебра сабагынын материалдарын өз алдынча таанып-билүү процессинде компьютердик технологияны колдоно  билүүсүн  калыптандырууну  окуу  процессинде  практикалык  жактан  ишке  ашыруу   мүмкүнчүлүгү жана бул технологияны башка предметтерге дагы колдонуу  мүмкүнчүлүгүнө  ээ  болуусу.

РЕЗЮМЕ

на диссертационное исследование Мурзабаева Кочконбая Кудайбердиевича на тему: «Дидактические основы применения компьютерных технологий на уроке алгебры (на примере 7-8- классов)», представленное на соискание ученой степени кандидата педагогических наук, по специальности 13.00.02. теория и методика обучения и воспитания (математика).
Ключевые слова: применение компьютерных технологий в обучении, компьютерные технологии, инновационные технологии, мультимедийные средства обучения, интерактивные методы, научно-методические пособия, методы обучения, личностное обучение.
Объект исследования – процесс обучения математики в средней школе.

Предмет исследования – технология обучения применения  компьютерной технологии на уроке алгебры

Цель исследования: В соответствии с программными материалами процесса обучения урока алгебры, выработка профессионального мастерства в применении компьютерной технологии в качестве средства обучения, приспособив ее к теме урока алгебры.

Научная новизна исследования: 

· проанализированы теоретические и методические условия традиционного обучения математики в средней школе, в соответствии с ними отмечены перспективы и определены текущие проблемы технологии обучения;

· в соответствии с программными материалами и отобранными темами урока алгебры разработана педагогическая модель дидактической системы необходимости применения компьютерной технологии на уроке алгебры;

· обоснованы педагогические условия применения компьютерной технологии в процессе самостоятельного изучения учащимися пройденных материалов  на уроке алгебры.

Методы исследования: теоретический анализ научно-методической литературы по проблеме; анкетирование, собеседование, педагогическое наблюдение, тестирование, изучение опыта учителей, анализ результатов. Проведение педагогического эксперимента, его количественный и качественный анализы.

Практическая значимость исследования: результаты и практические рекомендации исследования послужат практической основой применения компьютерной технологии при обучении математики в соответствии с его программными материалами и темами; помогут сформировать умения учащихся при использовании компьютерных технологий в процессе самостоятельного изучения материалов урока алгебры; дадут возможность практического применения данной технологии  на других уроках в учебном процессе.


SUMMARY
on dissertation research of Kochkonbai Kudaiberdievich Murzabaev on "Didactic basis of computer technology at the algebra lesson (in the example of the 7-8-forms)"", presented for the degree of candidate of pedagogical sciences, in speciality 13.00.02. Theory, methods of training and education (mathematics).

Keywords: the use of computer technology in education, computer technology, innovative technology, multimedia learning tools, interactive methods, scientific manuals, methods of training, personal training.

The object of investigation - the process of teaching mathematics in high school.

The subject of investigation - teaching technology using computer technology at the algebra lesson.
The research objective: In accordance with the program materials of the teaching process at algebra lesson, development of professional skills of the usage of computer technology as a means of a suitable topic of the algebra lesson.

The scientific novelty of the research:

• analyzed the research of theoretical and methodological conditions of the traditional teaching of mathematics at secondary schools; in accordance with them were marked prospects and defined the current problems of teaching technologies;

• in accordance with the program materials and selected topics of algebra lesson, the pedagogical model of didactic system of the necessity to use computer technology in the classroom algebra was worked out.
• grounds of pedagogical conditions of computer technology use in the process of students' independent study of the covered materials at the algebra lessons were given.  
Methods: theoretical analysis of scientific and methodical literature on the issue; questionnaires, interviews, teacher observation, testing, study of the teachers' experience the analysis of the  results. Carrying out of pedagogical experiment, its qualitative and quantitative analysis.

Practical significance of the research: results and practical recommendations of the research will serve a practical basis for the application of computer technology in teaching mathematics in accordance with its program materials and topics; help to shape students' skills in using computer technology in the process of independent study of materials at the algebra lesson; will enable the practical application of this technology at other lessons in the educational process.

АЛГЕБРА САБАГЫН КОМПЬЮТЕРДИК ТЕХНОЛОГИЯНЫ        КОЛДОНУП  ОКУТУУ





Максаты: алгебралык билимдерди, билгичтиктерди,  көндүмдөрдү калыптандырууда, алгебралык маселелерди иштей билүү билгичтиктерин  жана чыгармачылык жөндөмдүүлүктөрүн өстүрүү





Компьютердик технологияны колдонуп окутуунун методологиялык мамилелери: системалуу, компетенттүү, инсанга багытталган, маалыматтык-баалуулук, таанып-билүү-изилдөөчүлүк, долбоордук-чыгармачылык.





Компьютердик технологияны колдонуп окутуунун принциптери:


системалуулук, интерактивдүүлүк, вариативдүүлүк, ачыктык, эргономикалык, визуалдык.





методдору





каражаттары





формалары





Демонстрация, иллюстрация,


практикалык,


өзүн-өзү текшерүү





Лекциялык, практикалык, лабораториялык,


өз алдынча иштер.





Окутуунун


салттуу


каражаттары





Окутуунун


маалыматтык технологиялар


каражаттары





Окуу китептери, дидактикалык материалдар,


таблицалар,


көнүгүүлөр топтомдору, көрсөтмө куралдар, таратып берүүчү материалдар.





Компьютер, проектор, интерактивдүү доска, электрондук окуу китеби, CD, DVD дисктер, мультимедиа,  web-технология, онлайн-окутуу, электрондук справочниктер жана сөздүктөр, глобалдуу жана локалдык тармактар, прикладдык программалардын пакеттери, презентациялар, тесттик жана интерактивдүү тапшырмалар.





Натыйжа: алгебра предмети боюнча терең жана жеткиликтүү билим алууга өбөлгө түзүлөт, алгебралык билимдери, билгичтиктери, көндүмдөрдү калыптандырат жана чыгармачылык         жөндөмдүүлүктөрү жогорулайт.





1-cүрөт. Алгебра предметин компьютердик технологияны             колдонуп окутуунун модели





2-сүрөт.  Алгебра предметин компьютердик технологияларды   


                    колдонуу менен өтүлүүчү сабактардын этаптары





Компьютердик каражатты колдонуу менен сабак өтүү





Компьютерди колдонуу менен өтүлүүчү сабактын темасын тандоо





Негизги





Даярдоо





Сабактын натыйжалуу өтүлүшүн ишке ашырууга жетишүү





Окутуу процессине киргизүүнүн жолдорун, шарттарын иштеп чыгуу





Темага ылайык программалык- педагогикалык каражаттарды тандоо





Алгебраны компьютердик  технологиялардын негизинде окутуу боюнча методикалык көрсөтмөлөрдү түзүү





Интерактивдүү досканы колдоно билүү





Календардык-тематикалык план түзүү





Тандалып алынган ППКны окуп үйрөнүү, аны алгебра сабагына адаптациялоо





Алдын-алуу





Алгебраны окутууда компьютердик технологияны колдонуу менен өтүлүүчү сабактын этаптары

